
Betiko talde bat

Barre eta jostailuz betetako etxe batean, hiru anaia bizi ziren: zortzi
urteko Eusebi, sei urteko Biel eta lau urteko Arnau txikia. Elkar asko
maite bazuten ere, batzuetan gauza txikiengatik eztabaidatzen zuten:
nork jolastuko zuen lehenengo auto gorriarekin, nork aukeratuko zuen
oheratzeko ipuina edo nork utzi zituen margoak estalkirik gabe.

Arratsalde batean, amak sofara deitu eta ahots leunez esan zien:
“Maiteak, 0so gauza garrantzitsua azaldu nahi dizuet”.
Hirurak jakin-minez kokatu ziren.

“Anaiak zarete, eta horrek esan nahi du betiko elkarrekin egongo
zaretela. Batzuetan haserretu zaitezkete, baina garrantzitsuena elkar
zaintzea eta elkarri laguntzea da. Imajinatu talde bat zaretela. Talde
batek elkarrekin jokatzen ez badu, ezin du irabazi”.

Eusebik kopeta zimurtu zuen.

—Eta zer gertatzen da Arnauk nahi gabe nire marrazkia urratzen
badu?

—Edo Eusebik bere blokeekin jolasten uzten ez badit —gaineratu
zuen Bielek.

—Edo Bielek nire azken gaileta jaten badu —esan zuen Arnauk ahots
txikiz.

Amak irribarre egin zuen.

—Beti hitz egin eta irtenbideak aurki ditzakezue. Borrokatu
beharrean, nola sentitzen zareten azal dezakezue. Arnauk zure
marrazkia urratzen badu, beste bat egiten lagun zaitzake. Eusebik
bere blokeak uzten ez badizkizu, hitz goxoz eskatu diezazkiokezu. Eta
Bielek zure gaileta jaten badu, geroago bere askaria partekatu
dezake. Horrela funtzionatzen du talde on batek.

Hiru anaiek elkarri begiratu zioten. Bazekiten ez zela beti erraza
izango, baina baita ere bazekiten amak arrazoia zuela.

Hurrengo egunean, patioan jolasten ari zirela, Bielek estropezu egin
eta erori egin zen. Belauna urratu zuen eta begiak malkoz bete
zitzaizkion. Eusebi eta Arnau bere ondora joan ziren korrika.

—Lagunduko dizut jaikitzen —esan zuen Eusebik, eskua eskainiz.
—Tirita bat ekarriko dizut —esan zuen Arnauk, etxera korrika zihoala.

Amak elkarrekin ikusi zituenean, harro irribarre egin zuen. Izan ere,
egunaren amaieran, garrantzitsuena ez zen nork zuen auto gorria edo
azken gaileta. Garrantzitsuena Eusebi, Biel eta Arnau beti elkarrekin
egongo zirela zen, betiko anaiak zirelako.



